
Gurumahimasvamahima

గురుమహిమాస్వమహిమా

గురుర్మూలం హి మన్త్రాణాం  గురుర్మూలం పరన్తపః ॥ ౧-౧౮౮॥
గురోః ప్రసాదమాత్రేణ   సిద్ధిరేవ  న సంశయః ।
అహం గురురహం దేవో మన్త్రార్థోఽస్మి   న సంశయః ॥ ౧-౧౮౯॥
భేదకా నరకం యాన్తి నానాశాస్త్రార్థవర్జితాః    ।
సర్వాసామేవ విద్యానాం దీక్షామూలం యథా ప్రభో  ॥ ౧-౧౯౦॥
గురుమూలస్వతన్త్రస్య  గురురాత్మా న సంశయః ।
ఆత్మైవ  హ్యాత్మనో బన్ధురాత్మైవ   రిపురాత్మనః ॥ ౧-౧౯౧॥
ఆత్మనా క్రియతే  కర్మ భావసిద్ధిస్తదా   భవేత్ ।
హీనాఙ్గీ కపటీ రోగీ బహ్వాశీ శీలవర్జితః  ॥ ౧-౧౯౨॥
మయ్యుపాసనమాస్థాయ  ఉపవిద్యాం సదాభ్యసేత్ ।
ధనం ధాన్యం సుతం విత్తం రాజ్యం బ్రాహ్మణభోజనమ్  ॥ ౧-౧౯౩॥
శుభార్థం  సంప్రయోక్తవ్యం  నాన్యచిన్తా వృథాఫలమ్ ।
నిత్యశ్రాద్ధరతో   మర్త్యో ధర్మశీలో నరోత్తమః ॥ ౧-౧౯౪॥
మహీపాలః ప్రియాచారః  పీఠభ్రమణతత్పరః  ।
పీఠే పీఠే మహావిద్యాదర్శనం యది లభ్యతే ॥ ౧-౧౯౫॥
తదా తస్య కరే సర్వాః సిద్ధయోఽవ్యక్తమణ్డలాః   ।
అకస్మాజ్జాయతే  సిద్ధిర్మహామాయాప్రసాదతః   ॥ ౧-౧౯౬॥
మహావీరో మహాధీరో దివ్యభావస్థితోఽపి  వా ।
అథవా పశుభావస్థో మన్త్రపీఠం  వివాసయేత్ ॥ ౧-౧౯౭॥
క్రియాయాః  ఫలదం ప్రోక్తం   భావత్రయమనోరమమ్  ।
తథా చ యుగభావేన దివ్యవీరేణ భైరవ  ॥ ౧-౧౯౮॥
ప్రపశ్యన్తి   మహావీరాః పశవో హీనజాతయః ।

గురుమహిమాస్వమహిమా

న పశ్యన్తి కలియుగే శాస్త్రాభిభూతచేతసః  ॥ ౧-౧౯౯॥
అపి వర్షసహస్రేణ   శాస్త్రాన్తం   నైవ  గచ్ఛతి ।
తర్కాద్యనేకశాస్త్రాణి  అల్పాయుర్విఘ్నకోటయః ॥ ౧-౨౦౦॥
తస్మాత్ సారం విజానీయాత్ క్షీరం హంస ఇవామ్భసి ।
కలౌ చ దివ్యవీరాభ్యాం నిత్యం తద్గతచేతసః  ॥ ౧-౨౦౧॥
మహాభక్తాః ప్రపశ్యన్తి   మహావిద్యాపరం పదమ్ ।
సాధవో మౌనశీలాశ్చ సదా సాధనతత్పరాః ॥ ౧-౨౦౨॥
దివ్యవీరస్వభావేన పశ్యన్తి మత్పదామ్బుజమ్ ।
భావద్వయం బ్రాహ్మణానాం  మహాసత్ఫలకాఙ్క్షిణామ్  ॥ ౧-౨౦౩॥
అథవా చావధూతానాం భావద్వయముదాహృతమ్ ।
భావద్వయప్రభావేణ  మహాయోగీ భవేన్నరః ॥ ౧-౨౦౪॥
మూర్ఖోఽపి  వాక్పతిః శ్రేష్ఠో  భావద్వయప్రసాదతః  ।
యే జానన్తి మహాదేవ మమ తన్త్రార్థసాధనమ్   ॥ ౧-౨౦౫॥
భావద్వయం హి వర్ణానాం  తే రుద్రా నాత్ర సంశయః ।
భావుకో భక్తియోగేన్ద్రః  సర్వభావజ్ఞసాధనః  ॥ ౧-౨౦౬॥
ఉన్మత్తజడవన్నిత్యం నిజతన్త్రార్థపారగః   ।
వృక్షో వహతి పుష్పాణి గన్ధం  జానాతి నాసికా ॥ ౧-౨౦౭॥
పఠన్తి సర్వశాస్త్రాణి  దుర్లభా  భావబోధకాః ।
ప్రజ్ఞాహీనస్య   పఠనమన్ధస్యాదర్శదర్శనమ్  ॥ ౧-౨౦౮॥
ప్రజ్ఞావతో   ధర్మశాస్త్రం  బన్ధనాయోపకల్పతే  ।
తత్త్వమీదృగితి భవేదితి శాస్త్రార్థనిశ్చయః   ॥ ౧-౨౦౯॥
అహం కర్తాఽహమాత్మా చ సర్వవ్యాపీ నిరాకులః ।
మనసేతి స్వభావఞ్చ చిన్తయత్యపి వాక్పతిః ॥ ౧-౨౧౦॥
సౌదామినీతేజసో వా సహస్రవర్షకం   యదా ।
ప్రపశ్యతి  మహాజ్ఞానీ  ఏకచన్ద్రం  సహస్రకమ్  ॥ ౧-౨౧౧॥
కోటివర్షశతేనాపి  యత్ఫలం లభతే నరః ।
ఏకక్షణమఙ్ఘ్రిరజో  ధ్యాత్వా తత్ఫలమశ్నుతే ॥ ౧-౨౧౨॥

విచరేద్యది సర్వత్ర కేవలానన్దవర్ధనమ్   ।
కామరూపం మహాపీఠం త్రికోణాధారతైజసమ్   ॥ ౧-౨౧౩॥
జలబుద్బుద్శబ్దాన్తమనన్తమఙ్గలాత్మకమ్    ।
స భవేన్మమ దాసేన్ద్రో  గణేశగుహవత్ప్రియః ॥ ౧-౨౧౪॥
కఙ్కాలాఖ్యా–సాట్టహాసా –వికటాక్షోపపీఠకమ్ ।
విచరేత్ సాధకశ్రేష్ఠో  మత్పాదాబ్జం  యదీచ్ఛతి ॥ ౧-౨౧౫॥
జ్వాలాముఖీమహాపీఠం మమ ప్రియమతర్కవిత్  ।
యోభ్రమేన్మమ  తుష్ట్యర్థం   స యోగీ భవతి ధ్రువమ్  ॥ ౧-౨౧౬॥
భావద్వయాదినికరం జ్వాలాముఖ్యాదిపీఠకమ్ ।
భ్రమన్తి  యే సాధకేన్ద్రాస్తే   సిద్ధా నాత్ర సంశయః ॥ ౧-౨౧౭॥
భావాత్ పరతరం నాస్తి త్రైలోక్యసిద్ధిమిచ్ఛతామ్   ।
భావో హి పరమం జ్ఞానం  బ్రహ్మజ్ఞానమనుత్తమమ్   ॥ ౧-౨౧౮॥
కోటికన్యాప్రదానేన  వారాణస్యాం శతాటనైః  ।
కిం కురుక్షేత్రగమనే  యది భావో న లభ్యతే ॥ ౧-౨౧౯॥
గయాయాం శ్రాద్ధదానేన   నానాపీఠాటనేన కిమ్ ।
నానాహోమైః  క్రియాభిః  కిం యది భావో న లభ్యతే ॥ ౧-౨౨౦॥
భావేన జ్ఞానముత్పన్నం  జ్ఞానాన్మోక్షమవాప్నుయాత్  ।
ఆత్మనో మనసా దేవ్యా గురోరీశ్వరముచ్యతే ॥ ౧-౨౨౧॥
ధ్యానం సంయోజనం ప్రోక్తం   మోక్షమాత్మమనోలయమ్ ।
గురోః ప్రసాదమాత్రేణ   శక్తితోషో  మహాన్ భవేత్ ॥ ౧-౨౨౨॥
శక్తిసన్తోషమాత్రేణ   మోక్షమాప్నోతి సాధకః ।
గురుమూలం జగత్సర్వం గురుమూలం పరన్తపః ॥ ౧-౨౨౩॥
గురోః ప్రసాదమాత్రేణ   మోక్షమాప్నోతి సద్వశీ ।
న లఙ్ఘయేద్  గురోరాజ్ఞాముత్తరం  న వదేత్ తథా ॥ ౧-౨౨౪॥
దివారాత్రౌ గురోరాజ్ఞాం  దాసవత్ పరిపాలయేత్ ।
ఉక్తానుక్తేషు కార్యేషు నోపేక్షాం కారయేద్ బుధః ॥ ౧-౨౨౫॥
గచ్ఛతః ప్రయతో  గచ్ఛేద్ గురోరాజ్ఞాం  న లఙ్ఘయేత్  ।

న శ‍ృణోతి గురోర్వాక్యం శ‍ృణుయాద్ వా పరాఙ్ముఖః ॥ ౧-౨౨౬॥
అహితం వా హితం వాపి రౌరవం నరకం వ్రజేత్  ।
ఆజ్ఞాభఙ్గం   గురోర్దైవాద్  యః కరోతి విబుద్ధిమాన్  ॥ ౧-౨౨౭॥
ప్రయాతి  నరకం ఘోరం శూకరత్వమవాప్నుయాత్ ।
ఆజ్ఞాభఙ్గం   తథా నిన్దాం  గురోరప్రియవర్తనమ్  ॥ ౧-౨౨౮॥
గురుద్రోహఞ్చ  యః కుర్యాత్ తత్సంసర్గం  న కారయేత్ ।
గురుద్రవ్యాభిలాషీ  చ గురుస్త్రీగమనాని  చ ॥ ౧-౨౨౯॥
పాతకఞ్చ భవేత్ తస్య ప్రాయశ్చిత్తం  న కారయేత్ ।
గురుం దుష్కృత్య రిపువన్నిర్హరేత్  పరివాదతః ॥ ౧-౨౩౦॥
అరణ్యే నిర్జనే  దేశే స భవేద్ బ్రహ్మరాక్షసః  ।
పాదుకాం ఆసనం వస్త్రం  శయనం భూషణాని చ ॥ ౧-౨౩౧॥
దృష్ట్వా  గురుం నమస్కృత్య ఆత్మభోగం న కారయేత్ ।
సదా చ పాదుకామన్త్రం  జిహ్వాగ్రే యస్య వర్తతే ॥ ౧-౨౩౨॥
అనాయాసేన ధర్మార్థకామమోక్షం  లభేన్నరః ।
శ్రీగురోశ్చరణామ్భోజం  ధ్యాయేచ్చైవ  సదైవ  తమ్ ॥ ౧-౨౩౩॥
భక్తయే ముక్తయే వీరం నాన్యభక్తం తతోఽధికమ్ ।
ఏకగ్రామే  స్థితః  శిష్యో గత్వా తత్సన్నిధిం సదా ॥ ౧-౨౩౪॥
ఏకదేశే స్థితః  శిష్యో గత్వా తత్సన్నిధిం సదా ।
సప్తయోజనవిస్తీర్ణం  మాసైకం  ప్రణమేద్  గురుమ్ ॥ ౧-౨౩౫॥
శ్రీగురోశ్చరణామ్భోజం  యస్యాం దిశి విరాజతే ।
తస్యాం దిశి నమస్కుర్యాత్ కాయేన మనసా ధియా ॥ ౧-౨౩౬॥
విద్యాఙ్గమాసనం  మన్త్రం  ముద్రాం  తన్త్రాదికం  ప్రభో  ।
సర్వం గురుముఖాల్లబ్ధ్వా   సఫలం నాన్యథా భవేత్ ॥ ౧-౨౩౭॥
కమ్బలే కోమలే వాపి ప్రసాదే  సంస్థితే  తథా ।
దీర్ఘకాష్ఠేఽథవా   పృష్ఠే గురుఞ్చైకాసనం  త్యజేత్ ॥ ౧-౨౩౮॥
శ్రీగురోః  పాదుకామన్త్రం  మూలమన్త్రం  స్వపాదుకామ్ ।
శిష్యాయ నైవ  దేవేశ ప్రవదేద్  యస్య కస్యచిత్ ॥ ౧-౨౩౯॥

యద్ యదాత్మహితం వస్తు తద్ద్రవ్యం  నైవ  వఞ్చయేత్ ।
గురోర్లబ్ధ్వా   ఏకవర్ణం  తస్య తస్యాపి సువ్రత  ॥ ౧-౨౪౦॥
భక్ష్యం విత్తానుసారేణ గురుముద్దిశ్య  యత్కృతమ్ ।
స్వల్పైరపి  మహత్తుల్యం భువనాద్యం దరిద్రతామ్  ॥ ౧-౨౪౧॥
సర్వస్వమపియో దద్యాద్ గురుభక్తివివర్జితః  ।
నరకాన్తమవాప్నోతి భక్తిరేవ హి కారణమ్ ॥ ౧-౨౪౨॥
గురుభక్త్యా చ శక్రత్వమభక్త్యా  శూకరో భవేత్ ।
గురుభక్తః పరం నాస్తి భక్తిశాస్త్రేషు   సర్వతః ॥ ౧-౨౪౩॥
గురుపూజాం వినా నాథ కోటిపుణ్యం వృథా భవేత్ ॥ ౧-౨౪౪॥
ఇతి శ్రీరుద్రయామలే   ఉత్తరతన్త్రే మహాతన్త్రోద్దీపనే   సర్వవిద్యానుష్ఠానే
సిద్ధిమన్త్రప్రకరణే    భైరవీభైరవసంవాదే   ప్రథమః  పటలః ॥ ౧॥

The numbers correspond to paTala and verse numbers from

Rudrayamala uttaratantra.

